
 
 

 



 
 

Tuarascáil Achoimre 

 

Osclaígí: ag tabhairt aghaidh ar na bacainní atá roimh 
ealaíontóirí Dubha agus ealaíontóirí Dubha Éireannacha 
maidir le rochtain ar mhaoiniú agus ar dheiseanna  

Tuarascáil Taighde don Chomhairle Ealaíon le Lucy Michael Research, Training and 
Consultancy, 15 Lúnasa 2023 
     
Is í an Chomhairle Ealaíon gníomhaireacht Rialtas na hÉireann le haghaidh na healaíona a fhorbairt. Tá 
beartais ag an gComhairle Ealaíon a bhfuil sé mar chuspóir acu a chinntiú go gcaitear a cuid maoinithe 
ar bhealach straitéiseach, go dtéann gach gníomh a dhéanann sí chun leas an phobail agus go mbíonn 
a cinntí ar fad trédhearcach agus cothrom. Foilsíonn an Chomhairle Ealaíon sonraí comhionannais gach 
bliain maidir le daoine aonair a dhéanann iarratas ar mhaoiniú ón gComhairle Ealaíon agus a 
fhaigheann maoiniú uaithi, agus déantar an fhaisnéis sin a mhiondealú de réir inscne, míchumais agus 
eitneachta. Measadh ina Thuarascáil ar Shonraí Dámhachtana 2021 gurb iad ealaíontóirí Dubha nó 
ealaíontóirí Dubha Éireannacha an grúpa eitneach nó ciníoch a mheasfaí go mbeadh a gcuid iarratais 
neamh-incháilithe ar mheasúnú i gcomparáid le haon ghrúpa eile.  
 

Iarratais ar mhaoiniú in Éirinn 

Rinneadh anailís ar níos mó ná 900 iarratas neamh-incháilithe ar fud na gclár maoinithe uile de chuid 
na Comhairle Ealaíon 2021 chun patrúin incháilitheachta agus ratha a aithint, go háirithe an chaoi a 
gcuireadh critéir mheasúnaithe i bhfeidhm. I dTuarascáil Taighde 2021 de chuid na Comhairle Ealaíon, 
léiríodh gurbh ionann ealaíontóirí Dubha nó Dubha de bhunús na hÉireann agus 1.9% de na hiarratais, 
1.5% de na hiarratais rathúla, 1.4% d’iarratais nár éirigh leo, agus 4.5% de na hiarratais a measadh a 
bheith neamh-incháilithe. 
 
Measadh go raibh ábhair riachtanacha nó ábhair thacaíochta eile in easnamh in 71 faoin gcéad de na 
hiarratais ó ealaíontóirí Dubha. Measadh go raibh an chuid eile acu ag teacht le critéir na scéime nó 
leis na critéir eile. Ba choitianta go bhfaigheadh na healaíontóirí Dubha agus ealaíontóirí ó chúlraí 
eitneacha eile aiseolas a bhí débhríoch nó doiléir. Is iarratasóirí céaduaire iad sciar níos mó de na 
healaíontóirí Dubha ag a raibh iarratais neamh-incháilithe (63%) le hais na n-iarratasóirí ina n-iomláine 
(47.2%).  Ba lú i bhfad an seans go bhfaigheadh na healaíontóirí Dubha fireanna le hais na bhfear ina 
n-iomláine fad agus a measadh go raibh siad incháilithe.  
 
Tá an ráta is airde d’iarratais incháilithe do na healaíontóirí Dubha le hais ealaíontóirí ó chúlraí eile le 
fáil sna Dámhachtainí Lúfaireachta agus Sparánachta le haghaidh Ceoil. Ba iad i Scannán agus Ceol a 
bhí na rátaí ratha ab ísle d’iarratais incháilithe. Tá líon iarratasóirí na mban níos ísle ná líon iarratasóirí 
na bhfear i mbeagnach gach foirm ealaíne, seachas Rannpháirtíocht sna hEalaíona agus DÓLO, tá sé 
sin fíor go fiú i gcásanna na bhfoirmeacha ealaíne atá claonta i dtreo na mban trí chéile. Ní raibh aon 
bhaint ag míchumas le neamh-incháilitheacht ina iomláine ná leis na hiarratais neamh-incháilithe ó na 
healaíontóirí Dubha. Ach, bhí an ráta de mhíchumas fógartha i measc na n-ealaíontóirí Dubha agus 
Dubha-Éireannacha an-íseal.  
 
Níl fianaise ar idirdhealú díreach in aghaidh na n-ealaíontóirí Dubha le fáil sna sonraí staitistiúla. 
Léiríonn torthaí na sonraí neamh-incháilitheachta trí bhealach maidir le himscrúdú breise: (1) líon íseal 



 
 

na n-iarratas ó ealaíontóirí baineanna Dubha nó Dubha Éireannacha, agus (2) fachtóirí a théann i 
bhfeidhm ar an méadú suntasach ar iarratais ó ealaíontóirí fireanna Dubha nó Dubha Éireannacha in 
earnáil an cheoil, agus (3) fachtóirí a théann i bhfeidhm ar chaighdeán na n-iarratas sin.  

 

An Cás Idirnáisiúnta  

Go hidirnáisiúnta, is beag an bhaint atá ag easpa ealaíontóirí mionlaigh ó earnáil na n-ealaíon lena 
suim ná lena bhfeasacht, agus gur i bhfad níos suntasaí iad na tacaíochtaí iontrála i ngairmeacha 
ealaíon agus an cumas gairmeacha ealaíon a chothú. Ar fud na hEorpa tá gannionadaíocht sistéamach 
de dhaoine Dubha agus de dhaoine atá mar chuid de mhionlach ó thaobh eitneachta de sa lucht 
saothair, i gceannaireacht agus i rialachas na n-earnálacha ealaíon agus cultúir. Tagann bacainní 
éagsúla chun cinn d’ ealaíontóirí eitneacha atá mar chuid de mhionlach, bacainní a chuireann isteach 
ar a rochtain ar dheiseanna agus ar mhaoiniú laistigh den earnáil seo, lena n-áirítear comhthéacs 
sochpholaitiúil agus aitheantas ar chultúr, córais tacaíochta éagothroime, caipitil gairme theoranta, 
bacainní cultúrtha (lena n-áirítear teanga fhoirmiúil agus institiúideach), easpa líonraí agus naisc, 
rochtain theoranta ar acmhainní agus ar mhaoiniú, easpa ionadaíochta agus gannionadaíocht, agus 
scriosadh aitheantas cultúrtha. D’fhéadfadh na scileanna teanga, agus go háirithe oilteacht i mBéarla 
scríofa, a bheith ina mbacann do na healaíontóirí imirceacha, ach freisin do na healaíontóirí a bhfuil 
Béarla líofa acu, cás ina bhfuil teanga institiúideach thar a bheith sainiúil.   
 
Tá maoiniú ealaíne dorochtana do na healaíontóirí atá mar chuid den mhionlach de bharr teanga 
institiúideach, riarachán trom, easpa teagmhálaithe, agus riachtanais atá cosúil le boscaí a thiceáil. 
Fágann dianseasmhacht na mbacainní go gcaithfidh na healaíontóirí atá mar chuid de mhionlach 
straitéisí éagsúla a fhorbairt chun na bacainní céanna a shárú, lena n-áirítear (1) líonraí agus ceangail 
a dhéanamh, (2) caipiteal agus scileanna cultúrtha a fhorbairt, (3) tacaíocht a lorg ó eagraíochtaí 
ealaíne agus ó chomhlachtaí maoinithe, (4), steiréitíopaí agus claontachtaí a shárú. Caithfidh siad iad 
féin a mholadh níos mó le hais daoine eile.  Aithnítear go forleathan gur bac suntasach é idirdhealú 
ciníoch roimh ealaíontóirí mionlaigh eitneacha in earnáil na n-ealaíon poiblí, rud a chuireann bac ar 
rochtain ar dheiseanna, acmhainní, agus maoiniú. Déanann cleachtais agus céimlathais chultúrtha 
cheannasacha éagsúlacht chultúrtha a imeallú trí noirm institiúideacha agus trí phróisis 
chinnteoireachta. Breathnaítear ar earnáil phoiblí na n-ealaíon chun freastal ar éagsúlacht agus chun 
glacadh léi mar bheart atá costasach agus rioscúil. Tá fadhb dhianseasmhach ann ina mbreathnaítear 
ar ealaíontóirí mar chuid de mhionlach mar ealaíontóirí a gcuirfear ‘suim’ amháin iontu agus nach 
bhfuil siad ar ‘ardchaighdeán’.  
 

Dearcthaí ag Ealaíontóirí agus ag Eagraíochtaí Ealaíne in Éirinn  
Tugadh cuireadh do gach ealaíontóir Dubh agus Dubh Éireannach a chuir isteach ar mhaoiniú ón 
gComhairle Ealaíon le cúig bliana anuas páirt a ghlacadh in agallaimh. Rinneadh agallaimh taighde le 
17 n-ealaíontóir Dubha agus Dubha Éireannacha, agus 4 bhall foirne ó eagraíochtaí ealaíon, lena n-
áirítear 1 rannpháirtí Dubh agus 3 rannpháirtí Geala Éireannacha. Bhí rannpháirteachas deonach, gan 
ainm, agus cúitithe.  Áiríodh leis an sampla meascán ealaíontóirí de réir inscne, náisiúntachta, foirm 
ealaíne, céim ghairme, aoise agus stádas imirce.  
 
Cuimsíodh leis na fadhbanna is coitianta maidir le hiarratas a dhéanamh, castacht na bhfoirmeacha 
iarratais, agus teanga dhoiléir i gceisteanna agus dtreoir.  Bhí na rannpháirtithe ar fad den tuairim nach 
dtugtar dóthain tacaíochta do na hiarratasóirí céaduaire. Léirigh beagnach leath (47%) de na 
rannpháirtithe nach bhfuair siad tacaíocht ar bith nó nach bhfuair siad ach beagán tacaíochta agus iad 
ag tosú amach mar ealaíontóirí agus gur chuir sé seo bac leo agus iad ag iarraidh dul chun cinn a 
dhéanamh, go háirithe i gcás na healaíontóirí imirceacha. Chomh maith leis sin, baineadh an bonn de 
na hiarratais arís agus arís eile de bharr na ndeacrachtaí a bhíonn ag na healaíontóirí Dubha chun 



 
 

deiseanna fostaíochta a lorg agus conarthaí ar phá níos ísle nó ar phá ar bith, chomh maith le 
deacrachtaí chun ionaid agus tacaíocht a fháil ó eagraíochtaí nó ó ghrúpaí chun saothar a léiriú nó a 
chur chun cinn. Ba mhó an seans go rachadh na heagraíochtaí agus na hionaid d’ealaíontóirí sa seans 
ar phiaraí Éireannacha Geala, agus gur breathnaíodh orthu mar ealaíontóirí a raibh gealladh fúthu, 
agus gur breathnaíodh ar ealaíontóirí Dubha go minic mar dhaoine nach dtabharfaí mórán airde orthu 
agus gur lú an seans go dtuigfeadh an lucht féachana Éireannach Geal iad. Labhair na rannpháirtithe 
ar an ngá le barr feabhais a léiriú le hais a bpiaraí Éireannacha geala sa chaoi go ndéanfaí machnamh 
orthu do na róil agus do na deiseanna beaga go fiú. Tá easpa éagsúlachta feiceálach sna poist 
cheannaireachta, bhainistíochta, agus chinnteoireachta laistigh d’earnáil na n-ealaíon. Shainaithin na 
heagraíochtaí ealaíne a bhí ag obair leis na healaíontóirí Dubha 3 chineál bacainne a bhíonn ag na 
healaíontóirí Dubha: athrú suntasach ar rochtain a fháil ar líonraí d’ealaíontóirí; easpa ionadaíochta ar 
fud go leor seánraí, agus níos lú tacaíochtaí agus deiseanna do na healaíontóirí atá ar chuid de 
mhionlach a bheag nó a mhór in Éirinn le hais tíortha eile san Eoraip.  
 
Bhí dhá thrian de na rannpháirtithe ealaíne den tuairim go raibh tionchar ag a n-eitneachas ar 
dheiseanna agus ar an rath a bheadh orthu ina iomláine, agus bhí leath de na rannpháirtithe den 
tuairim gur caitheadh go difriúil leo de bharr a n-eitneachais agus go raibh tionchar aige seo ar na 
deacrachtaí a bhí acu. Léirigh beagnach gach rannpháirtí drogall a mhaíomh gur gné é idirdhealú 
ciníoch, ach bhí tionchar ag na heispéiris chéanna leantach, eispéiris a bhí ag ealaíontóirí Dubha eile, 
orthu féin. Is bacainní iomadúla agus idirnasctha iad siúd atá roimh ealaíontóirí Dubha in Éirinn maidir 
le maoiniú a aithint agus a fháil. Léiríonn na bacainní seo na deacrachtaí sistéamacha de chiníochas 
institiúideach in earnáil na n-ealaíon in Éirinn, go mór mór maidir le díluacháil na seánraí Dubha, leis 
na healaíontóirí Dubha atá faoi ghannionadaíocht, ionchais neamhréalaíocha, agus na dúshláin 
shocheacnamaíocha a bhíonn roimh imircigh agus roimh dhaoine atá mar chuid den dara glúin in 
Éirinn. Bhí mionlach beag de na rannpháirtithe lánmhuiníneach go bhféadfaidís muinín a bheith acu 
sa chothromas i bpróiseas iarratais maoinithe na Comhairle Ealaíon. Bhí ceithre rud a rialaigh leibhéal 
na muiníne: rath an ealaíontóra féin, droch-aiseolas nó aiseolas ar bith faoi iarratais, easpa 
éagsúlachta eitní i measc na n-ealaíontóirí a fuair an maoiniú, agus imní faoi chlaontacht laistigh de na 
painéil roghnúcháin.  Cheap na hiarratasóirí ar fad go raibh sé tábhachtach rannpháirtíocht na 
n-ealaíontóirí Dubha a mhéadú beag beann ar na torthaí a bhí ar a n-iarratais féin agus beag beann ar 
a n-eispéiris féin, agus léirigh siad gealltanas láidir chun spreagadh a thabhairt don Chomhairle Ealaíon 
spreagadh a thabhairt do na healaíontóirí céanna iarratas a dhéanamh agus cúnamh a thabhairt dá 
gcomhiarratasóirí.  
 
Is féidir earnáil ealaíon níos ionchuimsithí agus cothroime a chruthú trí ardáin agus tionscnaimh a 
chruthú a chuireann guthanna agus dearcthaí éagsúla chun cinn agus a mhéadaíonn deiseanna do na 
healaíontóirí Dubha chun a saothar a chur ar taispeáint. Is féidir treoir, tacaíocht agus líonraí a chur ar 
fáil chun tuiscint a fháil ar an tionscal trí chláir mheantóireachta a bhunú atá saincheapa chun freastal 
ar riachtanais ealaíontóirí Dubha. Chomh maith leis sin, is féidir an éagothroime a laghdú agus na 
scileanna agus an t-eolas cuí a chur ar fáil d’ealaíontóirí Dubha ionas go n-éireoidh leo ina 
n-aidhmeanna ealaíne trí infheistíocht a dhéanamh i gcláir oiliúna agus in acmhainní oideachais atá 
dírithe ar phobail faoi ghannionadaíocht. 
Roinntear cuid de na bacainní seo le grúpaí ealaíontóirí imeallaithe eile, go háirithe sna cásanna ina 
mbíonn crosbhealaí maidir le hinscne, stair imirce agus míchumas. Déanfaidh na gníomhartha molta 
leas don daonra níos leithne seo. Is fiú aird ar leith agus monatóireacht leanúnach a dhéanamh ar an 
tionchar carnach ar ealaíontóirí Dubha, áfach, chomh maith le roinnt gníomhaíochtaí sonracha atá 
dírithe ar an bpobal seo d’ealaíontóirí.  

 


